
[bookmark: _GoBack]La Presidència del Parlament, en la sessió tinguda el 17 de setembre de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei d’acció exterior i de relacions amb la Unió Europea, aprovada pel Ple del Parlament en la sessió del 26 de novembre de 2014:
«Lei d’accion exteriora e de relacions damb era Union Europèa
Preambul
Era Generalitat, des de tostemp, a auançat damb era volentat de projectar Catalonha coma un país de prestigi, d’excelléncia e de qualitat. Un motor en sud d’Euròpa, damb capacitat entà interactuar damb es auti territòris d’Euròpa e dera rèsta deth mon.
A partir des disposicions der Estatut d’autonomia de Catalonha, eth hèt qu’era Generalitat desvolope ua accion exteriora ja non derive sonque d’ua practica politica, senon que passe a auer caractèr obligatòri e configure un encastre d’actuacion legaument establit.
Aguesta lei a de perméter enfortir es relacions damb era Union Europèa e continuar auançant cap a ua accion exteriora eficaça e coerenta, coordinada damb eth conjunt d’actors qu’actuen en scenari internacionau, e tanben posicionar es interèssi de Catalonha en mon e reforçar es relacions damb d’auti govèrns, organismes multilateraus e hilats de cooperacion ena Union Europèa.
Actuaument, tota agenda de creishement futur passe necessariament pera potenciacion dera activitat exteriora dera economia. Eth sector exterior de Catalonha, per miei des exportacions, eth torisme e era inversion exteriora, permet hèr de motor dera activitat productiva en generau e, quan conven, compensar es possibles contraccions que patís era economia catalana. En aguest sentit, aguesta lei a de potenciar aguesta preséncia internacionau dera economia catalana, damb era quau eth Govèrn ei comprometut e obligat.
Er Estatut d’autonomia aprovat eth 2006 a permetut dar cobertura de lei organica ara accion exteriora amiada a tèrme pes administracions publiques catalanes. E Catalonha, atau coma d’auti ens territoriaus des estats deth nòste entorn, a incrementat progressivament es sues actuacions en exterior e en encastre dera Union Europèa, damb eth sosten clar dera jurisprudéncia deth Tribunau Constitucionau, qu’a permetut actuacions autonomiques de relevància exteriora, en compréner qu’eth desplegament de determinades competéncies autonomiques requerís aguest tipe d’actuacions, atau coma ac fondamente ena Senténcia 80/1993.
Coma declare era Senténcia deth Tribunau Constitucionau 165/1994, non se pòt pas identifiar era matèria relacions internacionaus damb tot tipe d’activitat damb abast o projeccion exteriores. Atau se despren dera madeisha literalitat dera Constitucion, coma tanben dera interpretacion ja efectuada pera jurisprudéncia deth Tribunau Constitucionau, en declarar qu’era dimension exteriora d’un ahèr non pòt pas servir entà hèr ua interpretacion expansiva der article 149.1.3 dera Constitucion que subsumisque ena competéncia estatau quinsevolha mesura dotada d’ua cèrta incidéncia exteriora.
Eth procès de globalizacion politica e economica a propiciat ua fòrta evolucion damb relacion as actors en jòc en encastre des relacions internacionaus. Non sonque s’a incrementat era preséncia d’actors e entitats non estataus deth mon economic damb cèrt poder en forums internacionaus, senon que tanben a creishut eth papèr des ens non estataus e des representacions dera societat civiu en contèxtes de fòrta projeccion internacionau, s’a esvaït en cèrta mesura eth concèpte de sobeiranitat e s’an modificat implicitament es règles des relacions internacionaus. Ena madeisha linha, es cambis constants en contèxte des relacions internacionaus an hèt dera diplomàcia publica un esturment cada còp mès reconeishut ena accion exteriora des païsi pera sua dimension culturau e economica, e que cau tanben remercar pr’amor dera importanta tradicion qu’a en Catalonha.
Cau reconéisher era societat civiu damb dimension internacionau coma un aliat clau en desvolopament dera accion exteriora de Catalonha.
D’acòrd damb es precèptes deth capitol II deth titol V der Estatut d’autonomia de Catalonha, era Generalitat participe enes ahèrs relacionadi damb era Union Europèa qu’afècten es competéncies e es interèssi de Catalonha, per miei dera participacion enes institucions e es organismes europèus e ena formacion des posicions der Estat.
D’un aute costat, eth dret dera Union Europèa ei pleament integrat en ordenament juridic catalan. Des dera aprobacion der Estatut d’autononia, s’a produsit ua importanta evolucion normativa en encastre europèu, en concrèt damb es darrères modificacions deth Tractat dera Union Europèa e eth Tractat de foncionament dera Union Europèa. Cau, per tant, qu’era Generalitat continue garantint era transposicion e era aplicacion corrèctes dera normativa europèa.
Eth desvolopament normatiu des disposicions estatutàries a de facilitar tanben er establiment de directritzes e mecanismes que permeten ua melhor coordinacion intèrna des diuèrsi departaments e organismes en matèria d’accion exteriora, e tanben era coordinacion damb era accion exteriora de d’autes administracions e ens publics de Catalonha. Er objectiu finau ei, donques, maximizar era potencialitat des esturments d’accion exteriora e eth posicionament de Catalonha a nivèu internacionau.
Titol preliminar
Article 1. Objècte dera lei
1. Aguesta lei a per objècte regular era accion exteriora de Catalonha e es relacions dera Generalitat damb era Union Europèa, damb era finalitat d’arténher, jos era direccion, era coordinacion e era orientacion deth Govèrn: 
a) Era maxima proteccion exteriora de Catalonha e era maxima promocion en exterior des sòns interèssi.
b) Eth posicionament de Catalonha en exterior coma actor internacionau actiu damb relacion a matèries que son competéncia dera Generalitat o d’interès entà Catalonha.
c) Eth posicionament de Catalonha deuant era Union Europèa e era participacion dera Generalitat enes institucions europèes, de conformitat damb era normativa vigenta.
2. Damb era finalitat que determine er apartat 1, aguesta lei:
a) Definís er encastre d’aplicacion, es linhes generaus d’actuacion, es estructures organizatives e es mecanismes de planificacion, participacion, gestion e seguiment per çò que hè ara accion exteriora de Catalonha e as relacions dera Generalitat damb era Union Europèa.
b) Definís era tipologia e era estructura d’un hilat sufisent e eficaç d’unitats de representacion dera Generalitat en exterior.
c) Reconeish eth besonh de promòir e impulsar es iniciatives dera societat civiu que contribuïssen a generar en exterior ua opinion publica positiva envèrs Catalonha e a potenciar eth prestigi e era influéncia internacionaus deth país.
3. Era accion exteriora a de tier tanben en compde es externalitats des politiques intèrnes qu’agen impacte en exterior.
Article 2. Definicions
As efèctes d’aguesta lei, se compren per:
a) Accion exteriora: eth conjunt de politiques, actuacions, activitats e iniciatives que, en coeréncia damb es principis e objectius d’aguesta lei, amien a tèrme entara projeccion exteriora de Catalonha, dehòra der encastre dera Union Europèa, eth Parlament, era Presidéncia dera Generalitat, eth Govèrn e era Administracion dera Generalitat, es autes institucions dera Generalitat, es ens locaus e era rèsta d’administracions publiques de Catalonha, e tanben es ens, es organismes e es entitats que depenen de quinsevolha d’aguestes administracions o que i son vinculadi.
Era accion exteriora abarque totes es politiques, actuacions, activitats e iniciatives dera Generalitat derivades des sues atribucions competenciaus e der exercici des foncions relacionades damb es encastres des relacions exteriores, dera projeccion exteriora de Catalonha e era promocion en exterior des interèssi deth país e des politiques de solidaritat, qu’includissen era cooperacion e ajuda ath desvolopament, eth foment dera patz, era defensa des drets umans e era responsabilitat ambientau ena comunitat internacionau.
b) Relacions dera Generalitat damb era Union Europèa: eth conjunt de politiques, actuacions, activitats e iniciatives dera Generalitat damb relacion ara Union Europèa, includida era participacion enes institucions europèes de conformitat damb es tractats constitutius dera Union e damb er ordenament juridic espanhòl.
c) Organizacion internacionau: era entitat foncionau creada per subjèctes de dret internacionau mejançant un tractat internacionau entà arténher objectius determinats e dotada de competéncies d’atribucion, d’ua estructura institucionau permanenta e de personalitat juridica internacionau. 
d) Acòrds de collaboracion: es acòrds subjèctes ath dret public que non an naturalesa ne efèctes juridics de dret internacionau e sonque impausen obligacions juridiques as parts que les contracten.
e) Delegacions deth Govèrn en exterior: es unitats de representacion institucionau deth Govèrn en exterior qu’an coma objectiu de defener-i es interèssi de Catalonha e era projeccion internacionau deth país.
f) Delegacion deth Govèrn deuant era Union Europèa: era unitat de representacion institucionau deth Govèrn deuant era Union Europèa qu’a coma objectiu de defener-i es interèssi de Catalonha e era projeccion internacionau deth país.
g) Oficines sectoriaus deth Govèrn en exterior: es unitats de representacion deth Govèrn en exterior qu’an un encastre d’actuacion sectoriau, corresponent ath d’un departament; aguestes unitats s’adscriuen organicament e foncionaument ath departament competent en encastre sectoriau corresponent o a un des organismes o entitats que’n depenen.
h) Hilats de cooperacion territoriau: es hilats de govèrns de territòris diuèrsi qu’an per finalitat deféner interèssi comuns deuant es institucions estataus, europèes e internacionaus.
i) Diplomàcia publica de Catalonha: quinsevolha actuacion d’un agent public o privat qu’age ua incidéncia efectiva e positiva ena opinion publica exteriora damb er objectiu de potenciar era imatge, era influéncia e eth prestigi de Catalonha en exterior.
j) Diplomàcia culturau de Catalonha: es activitats de diplomàcia publica de Catalonha que consistissen ena projeccion internacionau dera creacion, era indústria e era lengua catalanes, en supòrt ara formacion exteriora des creadors e ena participacion en organizacions culturaus internacionaus, d’acòrd damb era normativa vigenta.
k) Diplomàcia economica de Catalonha: es activitats de diplomàcia publica de Catalonha adreçades a impulsar eth reconeishement internacionau de Catalonha coma destinacion d’inversions e origen d’exportacions de prumèr nivèu, país toristic de referéncia e centre de prestigi en encastre dera recerca e dera innovacion.
l) Diplomàcia esportiva de Catalonha: es activitats de diplomàcia publica de Catalonha adreçades a impulsar eth reconeishement internacionau der espòrt catalan.
Article 3. Principis rectors dera accion exteriora e des relacions damb era Union Europèa
Era accion exteriora de Catalonha e es relacions dera Generalitat damb era Union Europèa se regissen pes principis rectors que seguissen:
a) Eth compromís qu’era vocacion pleament europeïsta e mediterranèa de Catalonha presidisque era aplicacion des objectius dera accion exteriora e des relacions damb era Union Europèa.
b) Era cerca deth consens politic enes orientacions e estratègies generaus dera accion exteriora e des relacions damb era Union Europèa, entà arténher era continuitat e era estabilitat que requerissen es politiques entath miei e long termini.
c) Era garantia de coeréncia, coordinacion, transversalitat e eficàcia en desvolopament dera accion exteriora e des relacions damb era Union Europèa.
d) Era transparéncia ena actuacion des poders publics.
e) Eth reconeishement deth dret des persones e des pòbles ara defensa e ara promocion dera cultura, era lengua e era identitat pròpries, er impuls des valors de conviuença multiculturau, eth reconeishement deth dret a decidir des pòbles, eth reconeishement des drets sociaus, educatius e sanitaris e eth supòrt as sectors mès vulnerables dera societat. 
f) Era promocion dera patz, era non-violéncia, era seguretat umana, era solidaritat, era cooperacion e ajuda ath desvolopament, eth desvolopament sostenible, era sobeiranitat alimentària, era luta contra eth cambi climatic, eth respècte mutuau entre es pòbles, era eradicacion dera praubesa e era proteccion des drets umans, laguens deth respècte des propòsits e principis dera Carta des Nacions Unides, era Declaracion universau des drets umans, eth Pacte internacionau des drets civius e politics, eth Pacte internacionau de drets economics, sociaus e culturaus, eth Convèni europèu entara sauvaguarda des drets umans e des libertats fondamentaus e era Carta des drets fondamentaus dera Union Europèa.
g) Era non-discriminacion per rason de genre, origen, nacionalitat, raça, edat, orientacion sexuau, identitat de genre, discapacitat, religion o conviccions politiques.
h) Eth compliment deth principi de leialtat institucionau mutuau e era cerca de sinergies damb eth Govèrn der Estat e damb es autes administracions publiques, d’acòrd damb es principis rectors des politiques publiques establides per Estatut. 
i) Eth respècte dera diversitat, era varietat e era riquesa deth territòri de Catalonha, eth reconeishement deth potenciau dera capacitat de Barcelona e era proteccion der equilibri territoriau.
j) Eth respècte deth dret internacionau e era garantia de compliment des drets e es obligacions que deriven des tractats e des costums internacionaus, des principis generaus deth dret internacionau e des resolucions d’organizacions internacionaus qu’afècten Catalonha.
k) Era incorporacion dera perspectiva de genre en desvolopament des politiques e ena elaboracion de projèctes e programes.
Article 4. Finalitats dera accion exteriora e des relacions damb era Union Europèa
Era accion exteriora de Catalonha e es relacions dera Generalitat damb era Union Europèa se regissen pes finalitats que seguissen: 
a) Era projeccion en exterior de Catalonha coma un actor internacionau comprometut, solidari e responsable.
b) Era promocion en exterior des interèssi deth conjunt de Catalonha, en tot hèr dera internacionalizacion un èish principau entath desvolopament equilibrat des diuèrsi territòris.
c) Era promocion internacionau dera lengua e era cultura catalanes.
d) Era promocion de Catalonha coma sedença d’organizacions internacionaus.
e) Eth supòrt as comunitats catalanes der exterior e er establiment de relacions de supòrt damb es ciutadans catalans en exterior. 
f) Era defensa dera patz, es drets umans e eth desvolopament uman sostenible.
g) Era promocion dera internacionalizacion economica de Catalonha e eth supòrt as empreses catalanes damb sedença en exterior.
h) Era potenciacion dera collaboracion damb es entitats e es collectius qu’actuen en encastre dera accion exteriora de Catalonha.
Titol I. Actors, encastres e esturments dera accion exteriora e des relacions damb era Union Europèa
Capitol I. Actors
Article 5. Parlament
Corresponen ath Parlament, de conformitat damb er Estatut e d’acòrd damb eth principi d’autonomia reglamentària, es foncions que seguissen:
a) Exercir era foncion d’impuls e contraròtle dera accion exteriora dera Generalitat e, damb aguesta finalitat, conéisher era politica e era activitat deth Govèrn en encastre dera accion exteriora, deliberar sus aguesta question e hèr-ne eth contraròtle.
b) Promòir era participacion dera ciutadania en debat public e eth contraròtle dera accion politica e de govèrn en aguest encastre. 
c) Debàter eth Plan estrategic d’accion exteriora e de relacions damb era Union Europèa, e hèr-ne eth seguiment, d’acòrd damb çò qu’establís er article 15.
d) Participar, s’ei eth cas, en organismes e conferéncies internacionaus de cooperacion interparlamentària.
e) Mantier, s’ei eth cas, relacions bilateraus damb d’auti parlaments. 
f) Mantier relacions damb es entitats dera societat civiu qu’actuen en encastre dera accion exteriora e dera cooperacion e ajuda ath desvolopament.
g) Impulsar relacions de collaboracion e mecanismes d’informacion mutuau damb eth Govèrn, damb es autes institucions dera Generalitat e damb es ens, es organismes e es entitats adscrits ath Parlament en encastre dera accion exteriora.
h) Exercir era foncion de contraròtle deth principi de subsidiarietat des actes legislatius dera Union Europèa. 
i) Hèr eth seguiment legislatiu prèvi des iniciatives legislatives dera Union Europèa qu’afècten competéncies o interèssi dera Generalitat, coma tanben deth programa de trabalh dera Comission Europèa.
Article 6. Presidéncia dera Generalitat
Correspon ath president dera Generalitat, en exercici dera mès nauta representacion dera Generalitat, impulsar e mantier relacions damb es autoritats der encastre internacionau.
Article 7. Govèrn
1. Eth Govèrn, per miei deth departament competent en matèria d’accion exteriora, dirigís, execute e coordine era accion exteriora dera Generalitat entara projeccion exteriora de Catalonha e era promocion des sòns interèssi, en encastre des directritzes generaus dera accion de govèrn establides peth president dera Generalitat.
2. Corresponen ath Govèrn, d’acòrd damb er Estatut, es foncions que seguissen:
a) Adoptar es mesures de besonh entara execucion des tractats internacionaus concludits per Estat, en aquerò qu’afècten matèries que son competéncia dera Generalitat.
b) Formular ath Govèrn der Estat es observacions e es propòstes que creigue pertinentes damb relacion as iniciatives e es tractats de revision des tractats constitutius dera Union Europèa, damb relacion as autes iniciatives e propòstes qu’eth Govèrn der Estat presente ara Union Europèa e damb relacion as actes de conclusion des tractats qu’afècten competéncies o interèssi dera Generalitat.
c) Participar en nomenament, a propòsta deth departament competent en aguesta matèria, des persones qu’agen de representar era Generalitat enes delegacions negociadores der Estat deuant era Union Europèa e ena representacion permanenta der Estat deuant era Union Europèa.
d) Instar eth Govèrn der Estat a iniciar accions deuant eth Tribunau de Justícia dera Union Europèa e adoptar es acòrds pertinents, d’acòrd damb era normativa europèa, entà perméter es accions dera Generalitat deuant eth tribunau.
e) Aprovar era conclusion d’acòrds de collaboracion deth Govèrn o dera Administracion dera Generalitat damb ens publics de d’auti estats o damb organizacions internacionaus, e autorizar, damb caractèr prèvi, era conclusion d’acòrds analògs pes ens, es organismes o es entitats publiques que depenen dera Administracion dera Generatitat o que i son vinculadi.
Article 8. Administracion dera Generalitat
1. Corresponen ath departament o as departaments damb competéncies en matèria d’accion exteriora e de relacions damb era Union Europèa es foncions que seguissen:
a) Dirigir e impulsar es politiques a actuacions deth Govèrn damb relacion ara Union Europèa e en encastre des relacions exteriores.
b) Era projeccion exteriora de Catalonha e era promocion en exterior des sòns interèssi, dera representacion e preséncia de Catalonha en exterior e dera cooperacion e ajuda ath desvolopament. 
c) Dirigir e coordinar era actuacion en aguesti encastres dera Administracion dera Generalitat e des ens, es organismes o es entitats que’n depenen o que i son vinculadi.
d) Coordinar era projeccion exteriora des politiques sectoriaus des departaments deth Govèrn e des ens, es organismes o es entitats que depenen dera Administracion dera Generalitat o que i son vinculadi, entà garantir-ne era adequacion e era coeréncia damb es objectius e es prioritats fixadi peth Plan estrategic d’accion exteriora e de relacions damb era Union Europèa.
2. As efèctes de çò qu’establís era letra d der apartat 1, es departaments deth Govèrn e es ens, es organismes o es entitats que depenen dera Administracion dera Generalitat o que i son vinculadi an d’informar eth departament o es departaments competents en matèria d’accion exteriora e de relacions damb era Union Europèa, segons er encastre competenciau respectiu, des sues politiques, actuacions e projèctes damb dimension en exterior e en encastre dera Union Europèa.
Article 9. D’autes institucions dera Generalitat
Eth Conselh de Garanties Estautàries, eth Sindic de Grèuges, era Sindicatura de Compdes e era Oficina Antifrau de Catalonha mantien relacions de collaboracion e mecanismes d’informacion mutuau damb eth Govèrn en matèria d’accion exteriora e de relacions damb era Union Europèa, e pòden establir relacions de collaboracion e d’escambi de bones practiques damb es sòns omològs europèus e internacionaus.
Article 10. Ens locaus
1. Eth Govèrn, en encastre competenciau pròpri, e en tot respectar eth principi d’autonomia locau, coordine es actuacions des ens locaus en matèria d’accion exteriora e de relacions damb era Union Europèa e les balhe supòrt entà amiar-les a tèrme.
2. Eth Govèrn e era Administracion dera Generalitat an d’aprofitar era experiéncia derivada des accions exteriores dera rèsta d’administracions publiques de Catalonha e, conseqüentament, an d’impulsar era collaboracion damb es ens locaus entà generar sinergies positives, concertar espacis d’escambi d’informacion que permeten definir estratègies compartides, esvitar duplicitats o actuacions contradictòries e dispausar damb era maxima eficiéncia des recorsi disponibles, damb era finalitat de melhorar era efectivitat dera accion exteriora e des relacions damb era Union Europèa.
Article 11. Consòrcis, fondacions e d’auti ens publics e corporatius
Damb er objectiu d’arténher coesion e eficiéncia ena accion exteriora de Catalonha e enes relacions dera Generalitat damb era Union Europèa:
a) Eth Govèrn e era Administracion dera Generalitat an d’impulsar relacions en aguesta matèria, damb eth grad de participacion, collaboracion o interlocucion que considèren mès adequat en cada cas, damb es consòrcis, es fondacions e es auti ens publics e corporatius qu’actuen en aguest encastre.
b) Eth Govèrn a de coordinar, en encastre dera legislacion pròpria des crambes oficiaus de comèrç, indústria e navegacion de Catalonha, es actuacions d’aguestes corporacions orientades ar impuls dera internacionalizacion e ath foment dera exportacion des empreses catalanes.
c) Eth Govèrn e era Administracion dera Generalitat an d’impulsar relacions de collaboracion en aguesta matèria damb es universitat e d’autes institucions academiques, damb es collègis professionaus e damb era rèsta d’ens corporatius de Catalonha, d’acòrd damb era respectiva legislacion especifica.
º
Article 12. Encastres d’actuacion
1. Correspon a cadun des departaments deth Govèrn desplegar era dimension entara projeccion en exterior e en encastre dera Union Europèa des politiques, actuacions, activitats e iniciatives qu’amien a tèrme en encastre sectoriau respectiu, per miei de mecanismes que s’ajusten as prioritats que definisque eth Govèrn.
2. Eth Govèrn, en encastre dera economia:
a) A de promòir era internacionalizacion economica de Catalonha coma motor de desvolopament economic, ambientaument e sociaument responsable.
b) A de promòir Catalonha coma pòl d’excelléncia e innovacion en coneishement, coma destinacion toristica e coma èish logistic dera Mediterranèa e deth sud d’Euròpa.
c) A d’impulsar eth potenciau internacionau e era capacitat innovadora dera economia catalana. 
d) A de fomentar activament era captacion de naues inversions e de projèctes d’inversion empresariau de caractèr estrategic.
e) A de garantir era coeréncia des accions de promocion dera internacionalizacion economica de Catalonha damb es Principis rectors des Nacions Unides sus es empreses e es drets umans, en tot velhar tostemp peth respècte as drets umans en quinsevolha accion que s’amie a tèrme.
3. Eth Govèrn, en encastre dera lengua e era cultura:
a) A de fomentar era lengua e era cultura pròpries de Catalonha laguens e dehòra dera Union Europèa e a de plaçar eth modèu culturau e lingüistic deth país coma referent internacionau.
b) A de potenciar er Institut Ramon Llull coma agent de promocion internacionau dera lengua catalana e dera cultura expressada en catalan, e n’a de coordinar es accions damb es des delegacions deth Govèrn en exterior e deuant era Union Europèa e damb es des oficines sectoriaus deth Govèrn en exterior.
c) A de velhar perque er aranés, coma lengua oficiau en Catalonha e pròpria d’Aran, sigue objècte de difusion en exterior, especiaument enes encastres de vesinatge transfronterèrs.
Article 13. Cooperacion e ajuda ath desvolopament, foment dera patz e defensa des drets umans
1. Correspon ath Govèrn formular, dirigir e avalorar era politica dera Generalitat en matèria de cooperacion e ajuda ath desvolopament, de foment dera patz e de defensa des drets umans.
2. Eth departament competent en matèria d’accion exteriora coordine es actuacions de cooperacion e ajuda ath desvolopament, de foment dera patz e de defensa des drets umans amiades a tèrme pera entitat o er òrgan corresponent e pes diuèrsi departaments deth Govèrn, e velhe pera coeréncia des politiques de cooperacion e ajuda ath desvolopament.
3. Eth Govèrn establís es principis, es èishi transversaus, es objectius estrategics e es prioritats geografiques e sectoriaus en matèria de cooperacion e ajuda ath desvolopament, d’acòrd damb era legislacion catalana sus cooperacion ath desvolopament e era agenda internacionau en matèria de cooperacion e ajuda ath desvolopament, e les fixe enes plans directors pluriennaus e enes plans annaus de cooperacion ath desvolopament.
Article 14. Esturments des encastres sectoriaus
Era actuacion des departaments deth Govèrn enes encastres sectoriaus dera accion exteriora e des relacions damb era Union Europèa s’amie a tèrme per miei des esturments e mecanismes que seguissen:
a) Programes de finançament.
b) Assisténcia tecnica, assessorament e escambi d’informacion e de bones practiques.
c) Acòrds de collaboracion.
d) Participacion en organizacions internacionaus e en hilats de cooperacion europèus e internacionaus.
e) Conferéncies, forums e seminaris.
f) Consultes tecniques, estudis, enquèstes e publicacions.
g) Programes formatius e de capacitacion professonau.
h) Quinsevolha auta actuacion relacionada damb eth desplegament des competéncies estatutàries dera Generalitat en aguesta matèria.
Capitol III. Esturments de planificacion, coordinacion e seguiment dera accion exteriora e des relacions damb era Union Europèa
Article 15. Plan estrategic d’accion exteriora e de relacions damb era Union Europèa
1. Eth Govèrn a d’aprovar, damb ua periodicitat quadriennau, eth Plan estrategic d’accion exteriora e de relacions damb era Union Europèa, qu’a d’ordenar sectoriaument, geograficament e institucionaument es prioritats e es objectius a miei termini dera accion exteriora de Catalonha. Eth Plan estrategic a d’èster debatut peth Parlament, que tanben n’a de hèr eth seguiment.
2. Eth departament competent en matèria d’accion exteriora elabòre eth Plan estrategic d’accion exteriora e de relacions damb era Union Europèa, damb era participacion dera rèsta de departaments, en tot integrar es sues propòstes, efectuades en encastre dera Comission Interdepartamentau d’Accion Exteriora e de Relacions damb era Union Europèa. Tanben s’a de garantir era informacion, consulta e participacion dera rèsta d’actors dera accion exteriora de Catalonha, especiaument des ens locaus de Catalonha e era societat civiu competenta en aguesta matèria, de manèra qu’eth Plan sigue resultat d’un procès ampli d’estudi, informacion, consulta, participacion e avaloracion dera experiéncia precedenta.
3. Eth conselhèr competent en matèria d’accion exteriora sosmet ara aprobacion deth Govèrn eth projècte de Plan estarategic d’accion exteriora e de relacions damb era Union Europèa. Un còp aprovat, eth Govèrn lo presente deuant eth Parlament, entà qué n’age coneishement e lo pogue debàter e hèr-ne eth seguiment. Eth Govèrn a d’adoptar es mesures de besonh entà difóner e dar a conéisher eth contengut deth Plan.
4. Es departaments deth Govèrn pòden elaborar, amassa damb eth departament competent en matèria d’accion exteriora, plans de trabalh annaus en encastre internacionau que desvolopen sectoriaument eth Plan estrategic d’accion exteriora e de relacions damb era Union Europèa e ne faciliten eth seguiment. Es plans sectoriaus d’accion exteriora an d’èster coerents damb eth Plan estrategic. 
5. En establiment des prioritats quadriennaus, eth Plan estrategic d’accion exteriora e de relacions damb era Union Europèa a de tier en compde:
a) Es principis e es objectius establits per aguesta lei.
b) Es recorsi materiaus, umans e economics o de gestion de besonh, e es capacitats existentes en Catalonha.
Article 16. Comission Interdepartamentau d’Accion Exteriora e de Relacions damb era Union Europèa
1. Se cree era Comission Interdepartamentau d’Accion Exteriora e de Relacions damb era Union Europèa coma òrgan collegiat de coordinacion dera actuacion des departaments deth Govèrn en matèria d’accion exteriora e de relacions damb era Union Europèa, adscrit ath departament competent per rason dera matèria. 
2. Correspon ara Comission Interdepartamentau d’Accion Exteriora e de Relacions damb era Union Europèa d’impulsar e coordinar es politiques e actuacions des departaments deth Govèrn en matèria d’accion exteriora e de relacions damb era Union Europèa, e de hèr-ne eth seguiement e era avaloracion, especiaument per çò que hè as foncions de propòsta, seguiment e avaloracion damb relacion ath Plan estrategic d’accion exteriora e de relacions damb era Union Europèa.
3. Entà impulsar era collaboracion, era cooperacion, era assisténcia recipròca e era informacion mutuau, en encastre dera accion exteriora de Catalonha, damb es ens locaus e damb es auti ens d’interès public qu’amien a tèrme ua importanta activitat internacionau, e especiaument entà garantir era participacion d’aguesti ens en procès d’informacion, consulta e propòstes prèvi ara elaboracion e era aprobacion deth Plan estrategic d’accion exteriora e de relacions damb era Union Europèa, eth Govèrn, de conformitat damb era Comission Interdepartamentau d’Accion Exteriora e de Relacions damb era Union Europèa, a de regular per reglament era participacion dirècta de representacions d’aguesti ens enes reünions dera Comission, damb era periodicitat minima qu’eth reglament determine.
4. S’an de determinar per reglament era composicion, es foncions, era organizacion e eth foncionament dera Comission Interdepartamentau d’Accion Exteriora e de Relacions damb era Union Europèa.
Article 17. Conselh d’Accion Exteriora e de Relacions damb era Union Europèa
1. Se cree eth Conselh d’Accion Exteriora e de Relacions damb era Union Europèa coma òrgan assessor, consultiu e de participacion extèrna en matèria d’accion exteriora e de relacions dera Generalitat damb era Union Europèa, adscrit ath departament o departaments competents en aguesta matèria.
2. Eth Conselh d’Accion Exteriora e de Relacions damb era Union Europèa ei integrat per representants dera Administracion dera Generalitat, per representants des organizacions e entitats qu’actuen en encastre dera accion exteriora de Catalonha e per persones de prestigi reconeishut coma membres destacadi des comunitats catalanes der exterior.
3. Correspon ath Conselh d’Accion Exteriora e de Relacions damb era Union Europèa, en encastre dera accion exteriora de Catalonha e des relacions dera Generalitat damb era Union Europèa, es foncions que seguissen:
a) Dessenhar e prepausar politiques en aguesta matèria.
b) Hèr arribar ath Govèrn es iniciatives e es propòstes que considère convenientes entara melhora des actuacions en aguest encastre.
c) Participar enes trabalhs d’elaboracion des auantprojèctes de normes e disposicions generaus dera Administracion dera Generalitat en aguesta matèria, includits eth Plan estrategic d’accion exteriora e de relacions damb era Union Europèa e es plans sectoriaus annaus.
d) Impulsar era collaboracion, era cooperacion e era assisténcia recipròca en aguesta matèria entre eth Govèrn e es ens locaus e d’auti ens d’interès public qu’amien a tèrme ua notabla activitat internacionau, especiaument entà garantir-ne era participacion en procès d’informacion, consulta e propòstes prèvi ara elaboracion e era aprobacion deth Plan estrategic exterior e de relacions damb era Union Europèa.
e) Conéisher era accion politica e de govèrn en aguesta matèria e hèr-ne eth seguiment, e contribuïr damb era sua expertesa ath compliment des compromisi e acòrds dera Generalitat en aguest encastre.
f) Es autes foncions que li assigne eth conselhèr competent en aguesta matèria o que li siguen atribuïdes exprèssament per normativa especifica.
4. S’an de desplegar per reglament era composicion, era organizacion e eth foncionament deth Conselh d’Accion Exteriora e de Relacions damb era Union Europèa.
Article 18. Participacion ena negociacion de tractats internacionaus
1. De conformitat damb er Estatut, era Generalitat pòt sollicitar ath Govèrn der Estat tota era informacion sus era negociacion des tractats internacionaus qu’agen per encastre matèries que son competéncia dera Generalitat o d’interès entà Catalonha e, en responsa ad aguesta informacon, era Generalitat pòt reméter ath Govèrn der Estat es observacions que considère pertinentes sus era negociacion.
2. Era Generalitat pòt sollicitar ath Govèrn der Estat era dubertura de negociacions entara conclusion de tractats internacionaus en matèries dera sua competéncia e li pòt adreçar es observacions que considère pertinentes.
3. Era Generalitat pòt sollicitar ath Govèrn der Estat que s’intègren representants dera Generalitat enes delegacions negociadores de tractats internacionaus qu’agen per encastre matèries que son competéncia dera Generalitat o d’interès entà Catalonha.
Titol II. Relacions institucionaus dera Generalitat en exterior e en encastre dera Union Europèa
Capitol I. Relacions damb era Union Europèa
Article 19. Disposicion generau
Enes tèrmes qu’establís er Estatut, e de conformitat damb aguesta lei, era Generalitat participe enes ahèrs relacionadi damb era Union Europèa qu’afècten es competéncies dera Generalitat o es interèssi de Catalonha.
Article 20. Participacion enes institucions e es òrgans dera Union Europèa
1. Era Generalitat participe enes delegacions der Estat deuant era Union Europèa que tracten ahèrs relatius a matèries en qué era Generalitat a competéncia legislativa, especiaument deuant eth Conselh e deuant es òrgans consultius e preparatòris deth Conselh e dera Comission.
2. Era Generalitat pòt participar en Comitè des Regions.
Article 21. Participacion ena formacion dera posicion der Estat espanhòl deuant era Union Europèa
Era Generalitat participe ena formacion dera posicion der Estat deuant era Union Europèa, especiaument deuant eth Conselh, enes ahèrs relatius as competéncies dera Generalitat o as interèssi de Catalonha, enes tèrmes qu’establissen er Estatut e era legislacion sus aguesta matèria.
Article 22. Desvolopament e aplicacion deth dret dera Union Europèa
Era Generalitat aplique e execute eth dret dera Union Europèa en encastre des sues competéncies. Era existéncia d’ua regulacion europèa non modifique pas era distribucion intèrna de competéncies qu’establissen era Constitucion e er Estatut.
Article 23. Hons europèus
1. Correspon ara Generalitat era gestion des hons europèus en matèries dera sua competéncia, enes tèrmes qu’establissen es articles 114 e 210 der Estatut d’autonomia de Catalonha. 
2. En encastre des sues competéncies, era Administracion dera Generalitat a de participar de manèra activa enes convocatòries e es programes de finançament promoigudi pera Union Europèa que siguen deth sòn interès.
3. Era Generalitat a d’impulsar mecanismes d’informacion, assessorament e supòrt entà facilitar er accès e era maxima participacion de persones fisiques e juridiques de Catalonha, publiques e privades, enes convocatòries e es programes de finançament promoigudi pera Union Europèa.
Article 24. Estatus juridic deth catalan ena Union Europèa
Era Generalitat a d’empréner es accions e es mesures de besonh entà garantir er usatge deth catalan enes institucions europèes e entà arténher eth reconeishement dera oficialitat dera lengua catalana ena Union Europèa.
Article 25. Sedença d’agéncies e organismes dera Union Europèa
Era Generalitat a de promòir que s’establisquen en Catalonha sedences d’agéncies e organismes dera Union Europèa.
Capitol II. Relacions damb d’auti govèrns, damb organizacions internacionaus e damb hilats de cooperacion territoriau
Article 26. Relacions deth Govèrn damb d’auti govèrns
1. Eth Govèrn, en exercici des sues relacions damb govèrns de d’auti territòris, promòu es objectius que seguissen:
a) Impulsar eth potenciau internacionau dera economia catalana, estimular eth creishement des exportacions des empreses catalanes, especiaument enes mercats d’accès mès dificil, e atrèir inversions e naui projèctes empresariaus de caractèr estrategic e innovador d’interès entà Catalonha.
b) Fomentar era cooperacion institucionau damb d’auti territòris e er escambi de bones practiques, especiaument damb es territòris que mantien vinculs istorics, politics, lingüistics, culturaus, economics e sociaus damb Catalonha. 
c) Promòir eth desvolopament uman sostenible, eth foment dera patz e des drets umans e era coesion sociau en païsi prioritaris entath Govèrn, especiaument aqueri en qué eth pes dera emigracion vèrs Catalonha sigue significatiu.
d) Trabalhar entà reforçar es contactes e possibilitar era preséncia e era projeccion economica, culturau e sociau des entitats, es empreses e es representants dera societat civiu catalana en exterior.
e) Establir relacions institucionaus fluïdes e constantes damb eth còs consular present en Catalonha, en especiau damb es legacions de païsi qu’agen fòrts interèssi e ligams socioeconomics e culturaus damb Catalonha, e promòir er establiment de naui consulats de d’auti païsi, coma ua forma de potenciar es relacions bilateraus damb territòris que poguen auer interès en Catalonha.
Article 27. Relacion e collaboracion damb organizacions internacionaus
1. Eth Govèrn a de potenciar es relacions de collaboracion damb es organizacions internacionaus, en tot priorizar es relacions damb es organismes que pertanhen ara Organizacion des Nacions Unides, damb relacion as matèries que son d’interès entà Catalonha, en especiau enes encastres deth desvolopament economic, era innovacion e era recerca, es servicis sociaus, era salut, era cooperacion e ajuda ath desvolopament e eth foment dera patz e des drets umans, era immigracion, era enfància, era joenessa, er espòrt, era educacion, era cultura, eth desvolopament sostenible, era alimentacion, era agricultura, era pesca, e era seguretat e era policia.
Damb aguesti objectius, e de conformitat damb es tractats constitutius dera organizacion internacionau e damb er ordenament juridic espanhòl, eth Govèrn desvolope es esturments de besonh entà facilitar era relacion e era collaboracion damb es organizacions internacionaus, d’acòrd damb es procediments e es caracteristiques pròpris d’aguestes e d’acòrd damb es mecanismes der Estat espanhòl.
Eth Govèrn a de potenciar aguestes relacions e era sua collaboracion damb es organizacions internacionaus, d’acòrd damb es principis rectors dera accion exteriora establits per aguesta lei. 
2. Eth Govèrn a d’impulsar era collaboracion damb es actors publics e privadi de Catalonha qu’incidissen en encastre multilaterau.
3. Eth Govèrn a de promòir qu’eth personau dera Administracion dera Generalitat pogue èster destacat en organizacions internacionaus damb er objectiu de melhorar eth coneishement deth foncionament d’aguestes organizacions e poder hèr a repercutir posteriorament aguesta experiéncia en sòn trabalh ena Administracion.
4. Era Generalitat a d’empréner es accions de besonh, atau coma dispause er Estatut, entara preséncia e era utilizacion dera lengua catalana enes organizacions internacionaus e enes tractats internacionaus de contengut culturau o lingüistic.
5. Eth Govèrn e era Administracion dera Generalitat an de promòir Catalonha coma un espaci de referéncia entar establiment de sedences oficiaus d’organizacions e entara celebracion des reünions e conferéncies internacionaus d’aguestes organizacions.
Article 28. Participacion en hilats de cooperacion territoriau
1. Eth Govèrn, per miei deth departament o es departaments competents en matèria d’accion exteriora e de relacions damb era Union Europèa, impulse era participacion de Catalonha enes hilats de cooperacion territoriau, damb er objectiu de facilitar era projeccion exteriora de Catalonha, difóner es iniciatives deth Govèrn en aguesta matèria e incidir ena defensa des interèssi pròpris e compartits damb era rèsta d’integrants deth hilat.
2. Eth Govèrn participe en hilats de cooperacion territoriau transfronterèra damb er objectiu de potenciar era coesion des territòris damb es quaus Catalonha compartís vinculs de proximitat geografica, istorica, politica, culturau o socioeconomica. 
3. Eth Govèrn a de potenciar es agropacions europèes de cooperacion territoriau, especiaument era Euroregion.
4. Eth Govèrn, en tot respectar eth principi de subsidiarietat e d’autonomia locau, a de facilitar e impulsar, en matèria d’accion exteriora e de relacions damb era Union Europèa, era participacion des govèrns locaus enes hilats de cooperacion territoriau qu’actuen en encastres que les siguen d’interès, e tanben a de facilitar e impulsar es relacions de cooperacion entre ens locaus transfronterèrs.
Titol III. Representacion dera Generalitat en exterior
Article 29. Naturalesa dera representacion dera Generalitat en exterior
1. As efèctes d’aguesta lei e dera corresponenta normativa de desplegament, era representacion dera Generalitat en exterior ei integrada pes delegacions deth Govèrn en exterior e deuant era Union Europèa e pes oficines sectoriaus deth Govèrn en exterior, qu’actuen damb era finalitat de promòir e deféner, d’ua manèra coesionada e eficaça, es interèssi de Catalonha, en coeréncia damb eth Plan estrategic d’accion exteriora e de relacions damb era Union Europèa, e ei integrada tanben pes persones qu’eth Govèrn nomene representants en exterior coma responsables de projèctes o programes de cooperacion especifics.
2. Es unitats de representacion institucionau deth Govèrn en exterior son:
a) Era Delegacion deth Govèrn deuant era Union Europèa.
b) Es delegacions deth Govèrn en exterior.
c) Es oficines sectoriaus deth Govèrn en exterior, d’encastre competenciau sectoriau corresponent ath d’un departament deth Govèrn.
3. Eth Govèrn pòt crear delegacions en exterior e oficines sectoriaus en exterior enes païsi e es airaus geografics que considère prioritaris entara promocion des interèssi de Catalonha, en tot atier en besonhs reaus deth país e en coeréncia damb eth Plan estrategic d’accion exteriora e de relacions damb era Union Europèa.
4. Eth hilat d’unitats de representacion dera Generalitat en exterior se fomente enes principis d’eficiéncia e eficàcia e de redicion de compdes.
5. Eth Govèrn a d’establir mecanismes de coordinacion e comunicacion entre es unitats de representacion institucionau dera Generalitat en exterior e era societat civiu catalana damb activitat en exterior.
Article 30. Delegacion deth Govèrn deuant era Union Europèa
1. Era Delegacion deth Govèrn deuant era Union Europèa assumís era representacion institucionau dera Generalitat deuant es institucions e es òrgans dera Union Europèa, e ne defen es interèssi.
2. Era Delegacion deth Govèrn deuant era Union Europèa se cree per decrèt e s’adscriu organicament ath departament competent en matèria de relacions damb era Union Europèa.
Article 31. Delegacions deth govèrn en exterior
1. Es delegacions deth Govèrn en exterior son es unitats de representacion institucionau deth Govèrn qu’an coma objectiu de defener-i eth conjunt des interèssi de Catalonha e era projeccion internacionau deth país.
2. Es delegacions deth Govèrn en exterior se creen e se suprimissen per decrèt deth Govèrn e s’adscriuen organicament ath departament competent en matèria d’accion exteriora. Es decrèts de creacion n’an de determinar er airau geografic d’influéncia.
Article 32. Oficines sectoriaus deth Govèrn en exterior
1. Es oficines sectoriaus deth Govèrn en exterior son es unitats de representacion territoriau deth Govèrn en exterior qu’an un encastre d’actuacion sectoriau, corresponent ath d’un departrament dera Generalitat, e s’adscriuen organicament e foncionaument ath departament competent en encastre sectoriau corresponent o a un des organismes o entitats que’n depenen.
2. Eth Govèrn a de garantir un hilat d’oficines sectoriaus en exterior adequat entara promocion des interèssi de Catalonha, especiaument enes encastres dera promocion economica, era recerca e era innovacion, era captacion d’inversions, era promocion toristica, era internacionalizacion des empreses culturaus, era projeccion internacionau dera lengua e era cultura catalanes, e era cooperacion e ajuda ath desvolopament.
3. Era creacion e era supression d’ua oficina sectoriau en exterior per part d’un departament requerís era autorizacion prèvia deth Govèrn, un còp eth departament d’adscripcion n’age avalorat era conveniéncia amassa damb eth departament competent en matèria d’accion exteriora.
Article 33. Coordinacion dera representacion dera Generalitat en exterior
1. Eth Govèrn, mejançant eth departament o es departaments competents en matèria d’accion exteriora e de relacions damb era Union Europèa, garantís era actuacion coordinada, eficaça e eficienta deth conjunt d’integrants dera representacion dera Generalitat en exterior.
2. Eth delegat deth Govèrn deuant era Union Europèa e es delegats deth Govèrn en exterior assumissen era coordinacion des oficines sectoriaus deth Govèrn en exterior qu’actuen en sòn encastre d’influéncia.
3. Eth departament competent en matèria d’accion exteriora a de potenciar era coordinacion dera representacion dera Generalitat en exterior damb d’autes administracions publiques e ens publics de Catalonha e damb era societat civiu catalan organizada en exterior.
4. Es oficines sectoriaus deth Govèrn en exterior s’an d’integrar, tostemp que sigue possible, enes espacis des delegacions deth Govèrn, enes encastres territoriaus en qué coïncidisquen. Eth Govèrn a de sajar que tanben s’intègren en aguesti espacis es representacions en exterior de d’autes administracions publiques de Catalonha.
5. Es oficines sectoriaus deth Govèrn en exterior defenen prioritàriament es interèssi sectoriaus que n’an motivat era creacion. Totun açò, enes païsi en qué non i a delegacion deth Govèrn, es oficines sectoriaus pòden balhar eth supòrt que se considère de besonh entara corrècta representacion dera Generalitat en exterior, auent-ac consultat prèviament damb eth departament competent en matèria d’accion exteriora.
Titol IV. Relacions dera Generalitat damb era ciutadania e damb era societat civiu en matèria d’accion exteriora
Capitol I. Diplomàcia publica de Catalonha
Article 34. Supòrt ara internacionalizacion dera societat civiu
1. Era Generalitat promò era projeccion internacionau des entitats e organizacions dera societat civiu enes encastres empresariau, sindicau, sociau, dera comunicacion, dera cooperacion e ajuda ath desvolopament, dera cultura, deth foment dera patz e es drets umans o der espòrt que poguen participar activament en entitats afines d’encastre internacionau, damb er objectiu de maximizar era preséncia e era influéncia de Catalonha en exterior.
2. Eth Govèrn a de mantier ua interlocucion continuada damb es centres d’estudi, formacion, investigacion e recerca presenti en Catalonha damb dedicacion en encastre des relacions internacionaus, e damb es centres universitaris e es escòles de negòcis que compden damb ua àmplia expertesa geografica e sectoriau, reconeishuda internacionaument, en aguesta matèria. Eth Govèrn a de hèr participes aguestes institucions dera sua accion exteriora e a d’associar-les coma canaus de transmission cap ara societat civiu de Catalonha e der exterior.
Article 35. Projeccion internacionau dera ciutadania catalana
1. Eth Govèrn balhe supòrt as actuacions individuaus, collectives, associatives e organizades que siguen impulsades per ciutadans catalans der exterior e per d’auti ciutadans der exterior afins a Catalonha que siguen coerents damb es objectius estrategics dera accion exteriora e damb es interèssi publics deth país.
2. Eth Govèrn a de velhar per auer coneishença dera preséncia en exterior de ciutadans catalans de prestigi reconeishut e per aufrir-les era sua collaboracion, damb er objectiu de projectar-ne internacionaument eth prètzhèt o era trajectòria, era excelléncia e era potencialitat.
3. Eth Govèrn balhe supòrt ara incorporacion de ciutadans catalans en organizacions internacionaus, en institucions e òrgans dera Union Europèa e en empreses multinacionaus que contribuïsquen ara captacion e era formacion de ciutadans catalans en encastre internacionau.
Article 36. Associacions dera societat civiu qu’actuen en encastre dera accion exteriora
Eth Govèrn e era Administracion dera Generalitat mantien damb caractèr estable relacions de collaboracion damb es organizacions sociaus qu’amien a tèrme prètzhèts en encastres coma era cooperacion e ajuda ath desvolopament, era promocion dera patz, eth foment des drets umans, era cultura, es movements migratòris e era sostenibilitat ambientau.
Article 37. Comunicacion exteriora deth govèrn
1. Eth Gòvern a de mantier un contacte permanent e fluïd damb mieis de comunicacion de tot eth mon e a de garantir un dialòg propèr e continuat damb es generadors d’opinion internacionau.
2. Era estratègia de comunicacion deth Govèrn a de garantir era difusion de materiaus informatius e d’analisi que permeten aufrir informacion relevanta, clara e contrastada, vinculada ath Plan estrategic d’accion exteriora e de relacions damb era Union Europèa.
3. Entath posicionament de Catalonha en exterior e entara projeccion internacionau dera marca Catalonha, eth Govèrn a d’aprofitar era implantacion e era preséncia dera marca Barcelona, especiaument atenent er espaci centrau e capdeuantèr qu’aucupe era capitau laguens dera region euromediterranèa, en tant que sedença dera Union pera Mediterranèa.
Article 38. Coordinacion
1. Eth Govèrn, per miei deth departament o es departaments competents en matèria d’accion exteriora e de relacions damb era Union Europèa, dirigís e coordine es activitats de diplomàcia publica qu’amie a tèrme era Administracion dera Generalitat, entà garantir-ne era adequacion e era coeréncia damb eth Plan estrategic d’accion exteriora e de relacions damb era Union Europèa.
2. Eth Govèrn a de fomentar era creacion d’ua estructura d’espacis de dialòg adequadi entà perméter era participacion dera societat civiu ena diplomàcia publica de Catalonha.
Capitol II. Relacions dera Generalitat damb era ciutadania e es comunitats catalanes der exterior
Article 39. Relacions damb es catalans residents en exterior
Eth Govèrn a de velhar perque es ciutadans catalans residents en exterior poguen hèr efectius es sòns drets, e damb aguest objectiu a de promòir es accions de besonh entà qué eth marc normatiu vigent en Catalonha en aguesta matèria tengue en compde es circonstàncies especiaus d’aguest collectiu.
Article 40. Comunitats catalanes en exterior
1. Correspon ath Govèrn, per miei deth departament competent en matèria d’accion exteriora, regular era coordinacion e es relacions damb es comunitats catalanes der exterior e damb es casals o centres catalans establits dehòra deth territòri de Catalonha, e balhar-les supòrt.
2. Es casals o centres catalans en exterior son reconeishudi coma taus per acòrd deth Govèrn, a sollicitud dera entitat interessada, d’acòrd damb es requisits e eth procediment que sigue establit per decrèth deth Govèrn.
3. Eth Govèrn balhe supòrt, d’acòrd damb es disponibilitats pressupostàries, as comunitats catalanes der exterior e as casals o centres catalans establits dehòra deth territòri de Catalonha e es sues federacions, en tant que contribuïssen ara promocion e era difusion en exterior dera realitat nacionau catalana.
 4. Damb er objectiu de difóner eth coneishement e eth reconeishement dera preséncia catalana en mon e de promòir es relacions entre es entitats e persones que conformen era Catalonha exteriora, e es relacions entre aguestes e Catalonha, eth Govèrn pòt promòir trobades de comunitats catalanes en exterior e pòt organizar, damb subjeccion as disponibilitats pressupostàries e damb era periodicitat que se determine, eth Congrès dera Catalonha exteriora.
5. Eth supòrt as comunitats catalanes der exterior e as casals o centres catalans establits dehòra deth territòri de Catalonha a de garantir especiaument que poguen amiar a tèrme accions vinculades ar enfortiment des relacions d’escambi damb d’auti pòbles e païsi deth mon e que poguen auer un papèr actiu en desvolopament culturau, sociau e economic de Catalonha.
Disposicions addicionaus
Prumèra. Dotacion de personau en encastre dera accion exteriora e en encastre des relacions damb era Union Europèa
Eth Govèrn a d’amiar a tèrme eth desplegament reglamentari de besonh e a d’adoptar es mesures adequades entà dotar era Administracion dera Generalitat de personau damb preparacion e coneishements especifics entà exercir es foncions que li corresponen en encastre dera accion exteriora de Catalonha e en encastre des relacions dera Generalitat damb era Union Europèa.
Dusau. Normativa reguladora dera cooperacion e ajuda ath desvolopament e dera solidaritat internacionau
Eth regim juridic, era organizacion e es mecanismes de planificacion, gestion, execucion, avaloracion e coordinacion dera activitat dera Administracion dera Generalitat en matèria de cooperacion e ajuda ath desvolopament e de solidaritat internacionau demoren subjèctes ara Lei 26/2001, deth 31 de deseme, de cooperacion ath desenvolopament.
Disposicion derogatòria
1. Se deròguen er article 6, relatiu ath reconeishement oficiau des casals catalans, e es articles 19, 20 e 21, relatius ara Trobada de Casals Catalans, dera Lei 18/1996, deth 27 de deseme, de relacions damb es comunitats catalanes der exterior.
2. Se deròguen totes es disposicions de rang egal o inferior ad aguesta lei que s’i opausen o que la contradiguen.
Disposicions finaus
Prumèra. Desplegament reglamentari
Se faculten eth Govèrn e, en aquerò que li correspongue, eth conselhèr competent per rason dera matèria entà hèr eth desplegament reglamentari d’aguesta lei.
Dusau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.»
Palau del Parlament, 17 de setembre de 2015
El secretari primer	La presidenta 
Celestino Corbacho i Chaves	Núria de Gispert i Català

